
Liewe Tsumkwe-vriende

Meimaand is skoolvakansie, so dis maar stillerig hier by ons. Dit voel egter soos die stilte voor die storm, want Junie bring sy kwota besoekers aan die vier Boesmangemeentes en Tsumkwe hou basaar die 26e. Die DEGNOS-sentrum is min of meer vol bespreek soos wat die groepe kom oorslaap met die kom en die gaan. Dit was eintlik wonderlik om te sien hoe elke groep se datums inpas by die ander sodat nie een groep moes hoor dat dit reeds vol is nie. Ja, die Here sorg!

Ons is môre, Woensdag, op pad Tsumkwe toe. Hendrik wil gaan skape versprei tussen ‘n paar groepe wat deur ‘n donateur uitgesonder is om skape te ontvang. Ek wil ‘n besondere kuriobestelling gaan uitvoer en ‘n paar mense wys, sodat hul dit vorentoe sonder my kan doen. Dan ry Chris Smit ook saam om die wêreld daar ‘n bietjie beter te leer ken. Hy is deur DEGNOS gekontrakteer om as konsultant in gemeenskapsontwikkeling vir ons leiding te gee oor projekte in al vier die gemeentes. Ons hoop om op die laatste teen einde 2011 meer helderheid te hê oor die pad wat die Here vir ons wys in die verband. 
Dankie dat ek met hierdie lang voorbiddingslys na julle mag kom!
Voorbidding:

· Dank die almagtige Here wat self sy Kerk in stand hou. Hy is groot en prysenswaardig soos Ps 113 sê.
· Bid asb. steeds vir Gerrie, Leviet, N!aici en die res van die kerkraad vir krag en wysheid. Mag die Heilige Gees hulle vir elke dag se eise toerus. Mag hulle altyd entoesiasties bly oor die werk wat hul doen. 

· Bid vir die manne se vroue. Tiekie kry veral swaar onder al die praatjies uit die gemeenskap,  maar sy en Gerrie ondersteun mekaar baie mooi. Kao van N!aici en Nisa van Leviet moet nog baie groei in die Here. 

· Bid vir die dosente, Hendrik, Amanda en Koos, vir wysheid in die opstelling van die lesse, die aanbiedings/lesings en die geestelike versorging van die studente. Hulle ontvang DV in Julie hul laaste sessie opleiding by prof Malan Nel waarna hul dan kwalifiseer om ook Jeugbediening aan te bied.  
· Bid vir die volgende opleidingsessie wat DV van 27 tot 29 Mei en 3 tot 5 Junie sal duur: Vir veilige reise vir die studente en dat die Heilige Gees die lesings vir hulle ontvanklik en vernuwend sal maak. 

· Bid asb steeds vir elke gelowige in die Tsumkwe-area. Dat die Heilige Gees hul sal help om geestelik te groei en sterk te staan in die Here. Dat Hy aan hul die gawe van onderskeiding sal gee om Sy Woord suiwer te hoor en te gehoorsaam. 
· Volhard om te bid teen die drankmisbruik en die shebeens waar dit verkoop word. Dat die drankverkopers se harte ook sal oopgaan vir die eise van die Woord. 
· Bid dat die Here steeds die mag van toordery sal verbreek.  

· Hou aan om vir Dam en sy gesin te bid. 
· Bid dat die Here die kinders sal toevou in sy liefde en beskerming sodat hul rustig kan opgroei in sy Naam. Die skole begin weer volgende week en dan sal die kategese ook voortgaan.
· Bid vir die naaldwerkgroep om hul harte oop te maak vir hul Verlosser. Bid dat die groep goed sal saamwerk. 
· Bid vir die skaap- en beeswagters om hul werk getrou te doen en dat hul goed sal saamwerk met mekaar. Ook vir Pieter wat die leiding neem onder die skaapwagters.  

· Bid vir die kleinveeboere. 
· Die kuriobedryf in geheel. Bid ook vir wysheid vir Gerrie en Leviet wanneer hul die produkte ruil vir kos. Die mense aanvaar nie sommer ‘nee’ as hul swak produkte wil ruil nie.  Bid ook vir Cwi wat die verkope in die winkel hanteer. 
· Bid vir die situasie met die Hereros in Tsumkwe wat nog nie opgelos is nie.

· Bid asb. vir Chris en sy besigwees in die gemeentes: wysheid (hy is boonop al mooi grys) en leiding van die Here en beskerming op die ver paaie. 

· Bid asb. vir Amanda wat meestal die besoekers by die DEGNOS-sentrum sal ontvang en die plek moet regkry vir die volgende groep saam met Mina. 

· Bid asb. vir die besoek van Heuwelkruin aan Tsumkwe. Hulle kom vanjaar in twee groepe. Die eerste groep vertrek die 19e Junie om ‘n lapa by die kerk te kom bou. Die tweede groep vertrek die 23e om te kom evangelisasiewerk doen in Tsumkwe. Hulle sal ook handgee by die basaar op die 26e Junie. Mag hul veilig reis en alles in Tsumkwe tot eer van die Here gebeur.

· Bid ook vir die basaar, dat mense dit sal sien as ‘n byeenkoms in liefde deur gelowiges aangebied, en daarom sal kom geniet.

· Ons jaarlikse konferensie met die vennootgemeentes van al vier Boesmangemeentes vind DV plaas van 2 tot 4 Julie in Grootfontein. Bid asb. vir seën op die beplanning en die aanbiedings, sodat almal teenwoordig regtig bewus sal wees van die Here se sorg en liefde vir almal.
Ons bid vir die Suid-Afrikaners ‘n geseënde en veilige vakansie toe so deur die sokker heen. 

Die Here hou almal veilig vas in sy liefdevolle Vaderhande!

Liefdegroete

Hendrik en Elize
